
Është kënaqësi për mua që përsëri jam pjesë e kësaj 

konference këtë vit, dhe që jam së bashku me kolegët e mi të 

dalluar. Dëshiroj të faleminderoj kryetarin e BNJVL-së dhe 

njëherit kryetar i qytetit të Shkupit Trajanovski për punën tuaj 

dhe punën e ekipit tuaj. Faleminderim të veçantë për 

ambasadorin Herrero dhe ekipin  e tij në OSBE për punën që 

kanë bërë duke përfaqësuar të gjitha shtetet anëtare të OSBE-

së, përfshirë natyrisht Shtetet e Bashkuara në këtë sferë të 

rëndësishme në përkrahje të vetqeverisjes lokale. 

Zëvendëskryeministri dhe ministri për vetëqeverisje lokale 

janë partnerë të fuqishëm me Shtetet e Bashkuara, në 

përpjekjet tona të përbashkëta në emër të qytetarëve të 

Maqedonisë.  

 

Dëshiroj të them që paraqet nder të veçantë për mua që t’i 

bashkangjitem ambasadorit Erwan Fouere dhe të flas pas tij. 

Siç pamë të Lisbonë, ku Shtetet e Bashkuara dhe Bashkimi 

Evropian mbajtën një samit shumë të rëndësishëm para më 

pak se dy javë, partneriteti që kanë Shtetet e Bashkuara dhe 

Evropa në përmirësim të kësaj bote, përfshirë këtë rajon dhe 

përfshirë këtë vend, është i pashembullt. Padyshim, Shtetet e 

Bashkuara janë tejet krenare që kanë një bashkëpunim të afërt 

me Bashkimin Evropian në Maqedoni, dhe që punojmë me 

një diplomat të dalluar si Erwan Fouere. Me të vërtetë ka 

qenë kënaqësi të punosh me të dhe i gëzohem vazhdimit të 

këtij bashkëpunimi gjatë muajve në vijim.  

 

 

Ne kemi punuar së bashku si ekip përmes partneritetit të 

Shteteve të Bashkuara dhe Bashkimit Evropian për shumë 

vite në emër të të gjithë qytetarëve të Maqedonisë, dhe që t’u 



japim atyre një jetë më të mirë, gjë që aq shumë e meritojnë. 

T’u ndihmojmë atyre që të bëhen pjesë e një Evrope të 

kompletuar, të lirë dhe në paqe – në partneritet që është 

simbol i familjes sonë transatlantike. Është gjithnjë kënaqësi 

që t’u bashkangjitesh kryetarëve të komunave, dhe dëshiroj të 

përsëris atë që tha Fouere në lidhje me vizitat në komunat 

tuaja dhe mikpritjen e ngrohtë që ndjej çdo herë që u vizitoj. 

Shpresoj që në muajt në vazhdim, pa marr parasysh motin, do 

të mund të udhëtoj nëpër komuna, t’i vizitoj ato që nuk i kam 

vizituar deri më tani, si dhe të kthehem në vende ku jam 

ndjerë si në shtëpinë time. Dëshiroj t’u uroj ju, kryetarëve të 

komunave, për të gjitha përpjekjet tuaja për të avansuar 

procesin e decentralizimit dhe për të përmirësuar shërbimet 

për banorët e komunave tuaja. Kjo mundësi e një forumi për 

shkëmbim, siç tha edhe ambasadori Herrero, është edhe një 

shenjë se si ju mund të punoni së bashku pa marr parasysh 

përkatësinë partiake, duke përdorur BNJVL-në si mjet për të 

pasur dialog mes jush, dhe me pushtetin qëndror, si dhe më 

përkrahësit tuaj në komunitetin ndërkombëtar – përsëri – për 

të siguruar për qytetarët tuaj atë që ata kërkojnë dhe 

meritojnë. 

         

 

Procesi i decentralizimit mbetet edhe më tej vital për 

përforcimin e proceseve demokratike, dhe çelës për avansim 

të zhvillimit demokratik të Republikës së Maqedonisë.   

 

Kjo është pjesa më pak joshëse e demokracisë në cilindo 

vend: që komunat të sigurojnë rrugë, shërbime dhe shkolla të 

mira e të sigurta për fëmijët tanë, pa marr parasysh se në cilin 

vend ndodheni.   

 

Deri më sot, 77 nga 85 komuna janë në fazën e dytë të 

decentralizimit dhe po marrin përsipër përgjegjësi të reja të 

rëndësishme për t’u shërbyer zgjedhësve të tyre. BNJVL dhe 

qeveria duhet të vazhdojnë të gjejnë zgjidhje praktike që 



nëntë komunat tjera të arrijnë në fazën e dytë të 

decentralizimit.  

 

Transferi i përgjegjësive të rëndësishme në nivel lokal, siç 

është arsimi, mirëqenia sociale, kultura dhe të tjera, duhet të 

përcillen me resurse të mjaftueshme. Dhe siç thanë 

ambasadori Fouere dhe kolegët e tjerë, suksesi i 

decentralizimit dhe i plotësimit të obligimeve të qeverisë ndaj 

qytetarëve të saj varet nga shpërndarja e mirë e resurseve.  

 

Si pjesë e politikës së SHBA-ve për përkrahje të Maqedonisë, 

dhe në rolin tonë si nënshkrues të Marrëveshjes kornizë të 

Ohrit, së bashku me Bashkimin Evropian, Shtetet e 

Bashkuara të Amerikës, përmes Ambasadës në Shkup dhe 

misionit të USAID-it, ka kontribuar për progres në disa fusha 

kyçe: 

 

--Që kur ka filluar decentralizimi, komunat kanë rritur të 

ardhurat nga tatimi mbi pronat për rreth 260% në më tepër 

se pesë vitet e fundit;  

 

--Keni ndërruar sistemin e vjetëruar për raportim financiar 

me sistem modern për menaxhim të financave, sistem që 

është më i saktë, pak i kushtueshëm dhe i hapur për 

mbikëqyrje nga qytetarët;  

 

--Keni inkurajuar dhe implementuar veprime të 

përbashkëta komunale për të siguruar shërbime efektive, 

me kualitet të lartë dhe më pak të kushtueshme për 

qytetarët.  

 

--Qendra trajnuese e BNJVL-së, për të cilën dëgjuam, ka 

ndihmuar zhvillimin e kapaciteteve të të punësuarve në 

institucionet e vetëqeverisjes lokale, dhe ky sukses i 

dëshmuar duhet të vazhdojë edhe më tej. USAID ka 

përkrahur një plan biznesi për qendrën trajnuese të 

BNJVL-së, dhe ne shpresojmë të shohim vazhdimësi të 



atyre hapave pozitive. Ju, si kryetarë komunash dhe si 

komuna me shumë guxim keni ndërmarrë hapat e parë për 

t’iu qasur tregjeve të kredive.  

 

--Sa u përket kontributeve tona, USAID u ka përkrahur në 

përmirësimin e aftësive kreditore, duke siguruar vlerësime 

nga agjensi të mirënjohura ndërkombëtare për vlerësim të 

kredive, dhe duke shfrytëzuar infrastrukturën e 

disponueshme komunale për të përmirësuar linjat 

kreditore. Kjo, deri më tani, ka futur 13,3 milion Euro 

shtesë nëpër komuna për projekte komunale. Komunat 

tjera janë të gatshme për të participuar – aprovimi për 

aftësinë kreditore të komunës nga ana e qeverisë së 

Republikës së Maqedonisë duhet të jepet në bazë të 

meritave të aplikuesit, pa marr parasysh përkatësinë 

politike apo etnike. Ne kemi kuptuar që disa aplikacione 

që kanë plotësuar të gjitha kriteret e nevojshme nuk janë 

marrë parasysh nga Ministria e financave.  

 

--Përveç kësaj, USAID ka inicuar përdorimin e 

obligacioneve të komunave si burim shtesë për financim të 

investimeve kapitale të komunave. Jemi në pritje të 

dhënies së obligacioneve të para komunale në Maqedoni, 

dhe nga përvoja ime mund t’ju them që në Shtetet e 

Bashkuara, duke filluar nga qytetet e vogla e deri në 

Njujork që obligacionet komunale gjithnjë kanë qenë 

mënyrë e mirë për të financuar përpjekje domethënëse për 

të plotësuar nevojat e qytetarëve.  

 

 

--Dhe në fund, këtë vit BNJVL dhe Qeveria e Maqedonisë, 

përmes përkrahjes dhe ekspertizës së SHBA-ve, kanë 

punuar me përkushtim të madh në përgatitjen e Ligjit për 

tokë ndërtimore, i cili së shpejti do të hyjë në procedurë 

parlamentare.  

 



Siç theksoi edhe ambasadori Herrero, t’u japësh komunave 

mundësinë për të menaxhuar dhe shitur tokën ndërtimore 

është me rëndësi vitale për promovimin e investimeve të 

brendshme dhe ato nga jashtë, si dhe për avansimin e 

zhvillimit ekonomik të vendit. Aktivitetet përgatitore duhet 

të zbatohen menjëherë me qëllim që implementimi i këtij 

ligji të mund të fillojë në kohë të duhur, më 1 korrik 2011, 

që është vit i përvjetorëve të rëndësishëm.  

 

Kjo gjithashtu do të thotë që Parlamenti duhet sa më 

shpejtë të jetë e mundur të merr në shqyrtim ligjin që të 

mund të fillojë zbatimi i tij në kohë të duhur. Si përkrahje 

për këtë ligj, Shtetet e Bashkuara kanë siguruar mjete 

domethënëse për dizajnimin e një sistemi të unifikuar 

informativ dhe materiale për trajnim të të punësuarve në 

komuna të cilët do të menaxhojnë tokën ndërtimore, 

kështu që vonesat e tjera vënë në rrezik suksesin e 

përpjekjeve tona të përbashkëta. 

 

Kryeatërt e komunave dhe personeli i komunave punojnë 

shumë për të shfrytëzuar edhe burimet tjera për financim të 

projekteve për zhvillim kapital, siç janë partneritetet 

publike-private (P3) dhe Instrumenti i BE-së për paraqasje 

(IPA). Ata duhet të përkrahen në të gjitha mënyrat e 

mundshme që të mund të shfrytëzojnë këto resurse. 

   

 

Edhe përskaj këtyre sukseseve që përmenda deri më tani, 

ekziston edhe shumë punë që duhet bërë nga të gjithë të 

involvuarit në këtë proces: kryetarët e komunave, BNJVL, dhe 

pushteti qëndror:  

 

 Një sistem i shëndetshëm dhe i sigurtë ndërqeveritar për 

financim është me rëndësi thelbësore. Mungesa e një 

sistemi të tillë ndikon rëndë mbi sektorët më të ndjeshëm, 

siç është arsimi. Ju, në nivel lokal, ndjeni këtë më shumë 

se gjithë të tjerët. BNJVL posedon një bazë të të dhënave 



financiare, që është siguruar përmes projektit të USAID-it, 

që është mjet i fuqishëm për krijimin e politikave të 

bazuara në informata të besueshme dhe të pandikuara 

politikisht. Ju ftojmë që të shfrytëzoni këtë mjet dhe fuqinë 

e unitetit të BNJVL-së për të lobuar tek pushteti qëndror 

për zgjidhje transparente dhe të duhura. Derisa po hyjmë 

në fazën finale të përkrahjes zhvillimore të SHBA-ve për 

Republikën e Maqedonisë, USAID do të vazhdojë t’u 

përkrah në këto përpjekje.  

 

 Komunat edhe më tej kanë mungesë kronike të mjeteve, 

kjo nuk paraqet risi për ju, kryetarët e komunave. Vendimi 

i qeverisë për të rritur përqindjen e TVSH-së që derdhet në 

komuna është një zhvillim i mirëpritur, por kjo shumë 

është akoma relativisht e vogël dhe kjo është një procedurë 

që do të zgjasë në periudhë prej disa vitesh. Madje, as 

rritja e fondeve nuk mund të zgjidh problemet sistemore të 

financave komunale. Është për të ardhur keq që pas dy 

viteve, ne akoma po flasim për të njëjtat çështje. Shumë 

nga këto sfida janë të njëjta me ato në të cilat jam fokusuar 

kur arrita në Maqedoni para më tepër se dy vite.   

 

 Por në vend që të shohim prapa, unë gjithnjë preferoj të 

shoh drejt të ardhmes dhe të gjejmë zgjidhje për këto sfida, 

BNJVL duhet patjetër të vazhdojë si një shoqatë e 

fuqishme, efektive dhe sa më tepër që është e mundur – 

apolitike. Fuqia e saj duhet të rrjedh nga statusi i saj, si 

shoqatë që përfaqëson të gjithë kryetarët e komunave, dhe 

jo vetëm ata që vijnë nga partia në pushtet. Problemet e 

komunave dhe nevojat e qytetarëve nuk varen nga 

përkatësia etnike apo politike e kryetarëve të komunave, 

diçka që kam parë gjatë vizitave të mia, dhe prandaj 

komunat nuk duhet të trajtohen ndryshe. Është shumë me 

rëndësi që të flitet me një zë, dhe BNJVL e mundëson 

këtë.  

 



 Në fund, ftojmë Qeverinë e Maqedonisë që të pranon këto 

mendime dhe së bashku me BNJVL-në të punojnë në 

mënyrë konstruktive drejt gjetjes së zgjidhjeve më të mira. 

U siguroj që ne, së bashku me partnerët-donatorët tanë 

ndërkombëtar do të punojmë me ju derisa ju vazhdoni 

rrugën drejt arritjes së këtij suksesi.  

 

 Ju faleminderit shumë!   


